
რეზონანსი

ხუხაშვილი: "კვირკაშვილი "ენას ძვალი არა აქვს" პრინციპით საუბრობს" (რეზონანსი)

ავტ. ნინო ქეთელაური

ინტერვიუ გია ხუხაშვილთან.

ექსპერტი გია ხუხაშვილი გამოცემას ქვეყანაში მიმდინარე პროცესებზე ესაუბრება. ის აფასებს პრემიერ-მინისტრის განცხადებას, რომლის თანახმად, მედიის მხრიდან მხოლოდ ნეგატიური ინფორმაციის გაშუქება ხდება. ექსპერტი ამბობს, რომ ყველა ქვეყნის მედია ანალოგიურად იქცევა და ცდილობს, ნეგატიური მოვლენების პრევენცით ხელისუფლების საქმიანობა დააბალანსოს. 
ხუხაშვილი პარადოქსულს უწოდებს გიორგი კვირიკაშვილის იმ განცხადებასაც, რომლის მიხედვით, ხელისუფლების ნომერ პირველი ამოცანაა ქვეყნის გაერთიანება, რასაც ქვეყნის შიგნით სტაბილურობითა და საგარო პოლიტიკის თანმიმდევრულობით მიაღწევს.
ექსპერტი ამბობს:  „კვირიკაშვილმა ახსნას, რა თანმიმდევრულობა იყო მის ქმედებაში, როდესაც ერთ დღეს პუტინთან წერილი აფრინა, შენი მუხლების ჭირიმე, მომეხმარე, აფხაზეთთან და ოსეთთან პირდაპირი დიალოგი მინდაო და სამი დღის შემდეგ ოკუპანტად გამოაცხადა.  შემდეგ ეს მისი ბრიყვული წერილი ჟენევაში ჩვენს დელეგაციას რუსეთმა თვალებზე ააფარა. კვირიკაშვილი "ენას ძვალი არა აქვს" პრინციპით საუბრობს.  ვფიქრობ, აზრი არ აქვს მის მოსმენას, რადგან არც შინაარსი, არც ლოგიკა და მწყობრი სახელმწიფოებრივი პოლიტიკა მის რიტორიკაში არ ჯდება.“
რესპონდენტი ფიქრობს, რომ საქართველოში სახელმწიფო ინტერესები არავის ახსოვს და პირადი კინკლაობა არის პრიორიტეტული საკითხი. ის იხსენებს პრეზიდენტის ინიციატივას, რომ საქართველოს მხარდამჭერ აქტთან დაკავშირებით კონსულტაციები გამართოს პრემიერთან და პარლამენტის თავმჯდომარესთან. ხუხაშვილის თქმით,  პრემიერი და პარლამენტის თავმჯდომარე ამ საკითხზე პრეზიდენტს ვერ აკრიტიკებენ, ამიტომ,  ცდილობენ, როგორმე დააკნინონ და მის განცხადებებს წაუყრუონ, რაც კლასიკური ნიმუშია იმისა, თუ როგორ შეუძლიათ ადამიანებს, ვიწრო პოლიტიკურ იაფფასიან ინტერესებს გადააყოლონ სახელმწიფო ინტერესები. 

ხუხაშვილი კომენტარს აკეთებს სახალხო დამცველის 2017 წლის ანგარიშზეც, სადაც ნათქვამია, რომ საგრძნობლად გაზრდილია ციხეებში პატიმრებს შორის ძალადობისა და არაფორმალური მმართველოს შემთხვევები. ექსპერტის შეფასებით, დღევანდელი ხელისუფლება უფრო ჰუმანურად გამოიყურება, ვიდრე წინა, მაგრამ საფრთხე წამოიშვა მას შემდეგ, რაც ხელისუფლების ჰუმანურობა თავის სასარგებლოდ გადათარგმნა კრიმინალურმა სამყარომ და ნაწილობრივ დაბრუნდა ე.წ. მაყურებლების და „ძველი ბიჭების" ინსტიტუტი, რაც ძალიან სახიფათო ტენდენციაა.

ლომჯარიას პირველი ანგარიში და "ოცნებიდან" კრიტიკის მოლოდინი (რეზონანსი)

ავტ. ეკატერინე ბასილაია

სტატიაში განხილულია ნინო ლომჯარიას მიერ სახალხო დამცველის რანგში წარდგენილი პირველი ანგარიში. ჟურნალისტი წერს, რომ ანგარიში საკმაოდ კრიტიკულია და პირველად ბოლო წლების განმავლობაში გაჩნდა თავი - "სიცოცხლის უფლების ხელყოფა", რომელიც თემირლან მაჩალიკაშვილის საქმეს უკავშირდება.
სტატიის ავტორი ასევე წერს, რომ მალე გახდება ცნობილი, მოჰყვება თუ არა სახალხო დამცველის ანგარიშს კრიტიკა და ბრალდებები "ქართულ ოცნებაში".
საპარლამენტო უმრავლესობაში ანგარიშის შინაარსზე შეფასებებს ჯერ არ აკეთებენ, ამბობენ, რომ მას არ გასცნობიან. ოპოზიცია კი მოთხოვნას აყენებს, რომ ომბუდსმენის რეკომენდაციების შესრულება სავალდებულო გახდეს და პარლამენტმა უნდა დაავალდებულოს ეს სხვადასხვა უწყებას. "ნაციონალური მოძრაობა" სახალხო დამცველის შესახებ კანონში ცვლილებების შეტანის ინიციატივით გამოდის, რომლის მიხედვითაც ომბუდსმენის რეკომენდაციების შესრულება სავალდებულო გახდება.

სახალხო დამცველს "ოცნებასთან" გარიგებაში ადანაშაულებენ (რეზონანსი)

ავტ. ეკატერინე ბასილაია

სტატიაში ნათქვამია, რომ ომბუდსმენის მიერ საზოგადოებრივი მაუწყებლის სამეურვეო საბჭოს კანდიდატის დასახელებასთან დაკავშირებით სკანდალები არ ცხრება. ამჯერად, ნინო ლომჯარიამ მეურვეობის კანდიდატად პარლამენტს ომბუდსმენის ოფისის თანამშრომელი, იზაბელა ოსიპოვა წარუდგინა. ჟურნალისტმა ია მამალაძემ ლომჯარია „ქართულ ოცნებასთან“ გარიგებაში დაადანაშაულა. მისი განმარტებით, ლომჯარიამ წინასწარ ნაბრძანები კანდიდატურა დაასახელა და ასევე, სახეზეა ინტერესთა კონფლიქტიც, რადგან ოსიპოვა მისი თანამშრომელია.
სახალხო დამცველის ოფისში "რეზონანსს" განუცხადეს, რომ ომბუდსმენი ამ ბრალდებაზე კომენტარს არ გააკეთებს და თუ რატომ მოხდა ოსიპოვას დასახელება, ეს მისი წარდგენის შესახებ გავრცელებულ განცხადებაშია აღნიშნული.
ლომჯარიას მხრიდან ოსიპოვას კანდიდატურის წარდგენას "სამწუხარო ფაქტს" უწოდებს "ქართული ოცნების" წევრი ზვიად კვაჭანტირაძე, რომელიც "ფეისბუქში" წერს, რომ ბორდის წევრობაზე ერთი კანდიდატის წარდგენით სახალხო დამცველმა არჩევანის საშუალება წაართვა პარლამენტს.

წინა კვირის ჩხუბის მერე მერია გენგეგმის ავტორებს შეურიგდა (რეზონანსი)

ავტ. თიკო ოსმანოვა

სტატიაში ნათქვამია, რომ თბილისის განვითარების გენერალურ გეგმაზე მუშაობას კვლავ "სითი ინსტიტუტი" გააგრძელებს. თბილისის მერმა კახი კალაძემ ხარვეზების გამოსასწორებლად ინსტიტუტს რამდენიმეკვირიანი ვადა მისცა, ივნისში კი გეგმა საკრებულომ უნდა დაამტკიცოს.
"სითი ინსტიტუტის" გენდირექტორ მამუკა სალუქვაძის თქმით, შენიშვნები ძირითადად ტექნიკური ხასიათისაა და მერიასთან ერთად აუცილებლად გამოასწორებენ. კალაძის მიერ მიცემული დრო მათთვის სრულიად საკმარისია.
არქიტექტორ-ურბანისტ ლადო ვარდოსანიძის თქმით, დედაქალაქს გენერალური გეგმა აუცილებლად უნდა ჰქონდეს. იგი კალაძის გადაწყვეტილებას "სითი ინსტიტუტისთვის" დროის მიცემასთან დაკავშირებით დადებითად აფასებს. მისივე რეკომენდაციით, კარგი იქნება, თუ შეიქმნება კრიზისული მართვის ჯგუფი, სადაც დამოუკიდებელი ექსპერტები შევლენ, რადგან თბილისი ყველას ქალაქია და პროექტის შედგენისას სხვათა მოსაზრებების გათვალისწინებაც უნდა მოხდეს. 
დედაქალაქი გაზის გაძვირებას ვერ გადაურჩება?! / "ყაზტრანსგაზ-თბილისის" ახალმა მფლობელმა ბევრი ფული უნდა დახარჯოს და ტარიფში მის ასახვას აუცილებლად მოითხოვს (რეზონანსი)

ავტ. მარი ჩიტაია

სტატიის ავტორი წერს, რომ დიდი ალბათობით, თბილისის მოსახლეობას გაზის გადასახადი გაუძვირდება. როგორც სპეციალისტები ვარაუდობენ, "ყაზტრანსგაზ-თბილისის" ახალ მფლობელს - "საქართველოს ინდუსტრიულ ჯგუფს", მოუწევს ქსელის რეაბილიტაციისთვის ინვესტიციის გაღება, რაც ნიშნავს, რომ ტარიფის გადახედვის საკითხი დღის წესრიგში თბილისის აბონენტებისთვისაც დადგება. 

"საქართველოს ინდუსტრიულ ჯგუფში" "ბიზნეს-რეზონანსს" განუცხადეს, რომ ამ ეტაპზე კომპანიას არ აქვს ჩამოყალიბებული პოზიცია ქსელის რეაბილიტაციასთან დაკავშირებით. შესაბამისად, ჯერჯერობით უცნობია კომპანიის სატარიფო პოლიტიკაც.

ენერგეტიკოსი გია არაბიძე კი განმარტავს, რომ ბუნებრივი აირის დანაკარგის შესამცირებლად განსაკუთრებით მნიშვნელოვანია სამომხმარებლო ქსელის რეაბილიტაცია, რაც სამომავლოდ ტარიფზე აისახება. მისივე თქმით, რეაბილიტაცია მოითხოვს გარკვეულ კაპიტალდაბანდებას და ამას ვერავინ გაექცევა. არაბიძე ვერც იმ ფაქტს უარყოფს, რომ გაზის ტარიფის გაძვირება სოციალური ფონის გაუარესებას გამოიწვევს. "საქართველოს მოსახლეობისთვის გადასახადის ზრდა მსუბუქი ტვირთი ნამდვილად არ არის. ვერ ვიტყვი, რომ ამ პროცესს სოციალური უკმაყოფილება მოჰყვება, თუმცა სოციალური ფონი კიდევ უფრო გაუარესდება და ამას ყველა იგრძნობს", - აცხადებს რესპონდენტი 

უახლოეს დღეებში ნავთობპროდუქტების ფასი დასტაბილურდება (რეზონანსი)

ავტ. მარი გოცირიძე

სტატიაში ნათქვამია, რომ საერთაშორისო ბაზარზე საწვავის ფასი მატულობს, რაც ოპეკის წევრი ქვეყნების შეთანხმებაზეა დამოკიდებული. მათ გადაწყვიტეს, ნავთობის მოპოვება შეამცირონ და ეს ტენდენცია 2019 წლის შუა პერიოდამდე გაგრძელდება. ნავთობპროდუქტების იმპორტიორთა კავშირის თავმჯდომარე ვანო მთვრალაშვილი განმარტავს, რომ ადგილობრივ ბაზარზე ნავთობის ფასზე გავლენა ლარის კურსმა და საერთაშორისო ბაზარზე არსებულმა ტარიფებმა მოახდინა. მისივე თქმით, მიუხედავად იმისა, რომ ფასების ზრდა აშკარაა, საქართველოს აგს-ების ქსელში მაინც ნორმალური ვითარებაა. 
"ჟურნალ-გაზეთების რეალიზაციას ხელი არ უნდა შეეშალოს!" / მერია წიგნების, გაზეთების, ყვავილებისა და წვენების გასაყიდ სპეციალურ ადგილებს არჩევს (რეზონანსი)
ავტ. ნათია ლომიძე

გამოცემის ინფორმაციით, სხვადასხვა პროდუქციის გასაყიდად თბილისში კონკრეტული ადგილების გამოყოფა იგეგმება. ბუკინისტების შემდეგ ადგილმდებარეობა, შესაძლოა, გაზეთებს, ყვავილებსა და "ფრეშ წვენების" გასაყიდ ობიექტებს შეეცვალოს. 
თბილისის მერიის ზედამხედველობის სამსახურის უფროს გიორგი ბაგრატიონის თქმით, ნატურალური წვენის  ჩამოსასხმელი აპარატები, ყვავილები, გაზეთებისა და წიგნების სტელაჟები, რომლითაც ვაჭრობა ამჟამად დედაქალაქის ქუჩებში ხდება, მოწესრიგდება. მერიას ამ პროექტზე მუშაობა უკვე დაწყებული აქვს და მალე კონკრეტული ჩამონათვალიც შედგება, თუ რა პროდუქტების გაყიდვა ან წარმოება იქნება შესაძლებელი კონკრეტულ ადგილას.

უფლებადამცველი ლაშა ჩხარტიშვილი კი აღნიშნავს, რომ ხელისუფლებისა და მერიის ახალი ინიციატივა მხოლოდ ქალაქის იერსახეზე ზრუნვით არ არის გამოწვეული. მისი სიტყვებით, ივანიშვილის ხელისუფლება ერთი-ერთში იმეორებს სააკაშვილის გზას, რომლის დასტურიცაა ახალი ინიციატივა. ჩხარტიშვილის განცხადებით, ერთი გასროლით ხელისუფლება ორი კურდღლის მოკვლას გეგმავს - ერთი მხრივ, წვრილი მეწარმეების თავიდან მოშორებას, ხოლო მეორე მხრივ, პრესის შეზღუდვას. რესპონდენტი მიიჩნევს, რომ ხელისუფლების ახალი განზრახვის შესაჩერებლად საპროტესტო კამპანიის დაწყებაა საჭირო. 
"თბილისის აეროპორტი ჰგავს საქათმეს!" / მოფრენის ახალი ტერმინალით მმართველი კომპანია კმაყოფილია, საზოგადოება კი - უკმაყოფილო (რეზონანსი)

ავტ. თამუნა მუკბანიანი

სტატიის თანახმად, თბილისის საერთაშორისო აეროპორტის მოფრენის ახალი ტერმინალით საზოგადოების ნაწილი უკმაყოფილოა. ავიაციის სფეროს ექსპერტების აზრით, იგი ვერ აკმაყოფილებს ვერანაირ საერთაშორისო სტანდარტებს და მსგავსი ვითარება მხოლოდ აფრიკის ჩამორჩენილი ქვეყნების აეროპორტებშია. 
ექსპერტი იასე ზაუტაშვილი "ბიზნეს-რეზონანსთან" ამბობს, რომ თავად აქვს წაკითხული იატა-ს (საჰაერო ტრანსპორტის საერთაშორისო ასოციაციის) ექსპერტების დასკვნა, სადაც სპეციალისტებმა თბილისის საერთაშორისო აეროპორტის მდგომარეობა შეაფასეს და სახელმწიფოს "ტავ ურბანთან" ხელშეკრულების გაწყვეტა ურჩიეს.
საქართველოს განვითარების ლაბორატორიის დირექტორი ირაკლი გოგავაც მიიჩნევს, რომ თბილისის აეროპორტის ახალი ტერმინალი ვერ აკმაყოფილებს ვერავითარ სტანდარტს, სამარცხვინოა და მსგავსი მხოლოდ აფრიკის ქვეყნებში უნახავს.
"ბიზნეს-რეზონანსი" დაუკავშირდა "ტავ ურბან ჯორჯიას". კომპანიაში აცხადებენ, რომ ახალი ტერმინალი, ისევე როგორც აეროპორტი, ნამდვილად შეესაბამება საერთაშორისო სტანდარტებს და აკმაყოფილებს ხარისხისა და უსაფრთხოების ნორმებს.
ახალი თაობა
მამუკა ბახტაძე პრემიერობისთვის ბრძოლას გამოეთიშა? / რატომ დატოვა ივანიშვილის დეიდაშვილმა თანაინვესტირების ფონდი (ახალი თაობა)

ავტ. შორენა მარსაგიშვილი

სტატიაში საუბარია უკვე განხორციელებულ და დაგეგმილ სამთავრობო ცვლილებებზე. „ახალი თაობა“ „ქართულ ოცნებასთან“ დაახლოებულ წყაროზე დაყრდნობით წერს, რომ პრემიერ-მინისტრის თანამდებობის დასაკავებლად რამდენიმე კანდიდატი იბრძვის, ბოლო მონაცემებით კი, ბრძოლას გამოეთიშა ფინანსთა მინისტრი მამუკა ბახტაძე, რასაც ანონიმური რესპონდენტი ბიძინა ივანიშვილის დეიდაშვილს, უჩა მამაცაშვილს უკავშირებს. 
საინფორმაციო სააგენტო „ჯიბიესის“ ინფორმაციით, მამაცაშვილმა „თანაინვესტირების ფონდის“ მმართველი კომპანია „ჯი-სი-ეფ პარტნიორები“ დატოვა, რისი მიზეზიც გახდა მისი დაპირისპირება ბიძინა ივანიშვილთან. 
სტატიაში ნათქვამია, რომ სწორედ მამაცაშვილი ლობირებდა მამუკა ბახტაძეს. ფინანსთა მინისტრს მფარველობას უწევს ივანიშვილის უფროსი ვაჟიც. ბიზნესმენის ნათესავების მეორე ფრთა, მათ შორის შმაგი ბოლქვაძე პრემიერის პოსტზე გიორგი გახარიას კანდიდატურას უჭერს მხარს. 
სტატიის თანახმად, პრემიერ-მინისტრობის კანდიდატად გიორგი ბაჩიაშვილის სახელმაც გაიჟღერა, თუმცა, დღეს ყველაზე მაღალი შანსი გიორგი გახარიას აქვს. 
გიორგი ვაშაძე საპრეზიდენტო კანდიდატად წარდგენას არ გამორიცხავს / „არემჯი გოლდს აუცილებლად დავამარცხებთ“ (ახალი თაობა)

ავტ. ნონა ცაბაძე

ინტერვიუ გიორგი ვაშაძესთან.

პოლიტიკური პლატფორმა  „ახალი საქართველოს“ თავმჯდომარე გიორგი ვაშაძე მთავრობაში განხორციელებული საკადრო ცვლილებების შეფასებისას აცხადებს, რომ მმართველ გუნდში ძალიან დიდი შიდადაპირისპირებაა და არსებული კატასტროფული ვითარების შექმნაში ყველა ერთმანეთს ადანაშაულებს. 
ვაშაძის განცხადებით, ოპოზიციის მიერ სხვადასხვა აქუციონში მონაწილეობამ აჩვენა, რომ ხელისუფლება შეკრულია კონკრეტულ კომპანიებთან, მათ შორის, „არ ემ ჯი გოლდთან“ და შავი ფულის კეთებით არის დაკავებული. მისივე თქმით, აუქციონებში ოპოზიციის გამარჯვება ნიშნავს გამარჯვებას არაფორმალურ მმართველზე და მონოპოლიზებულ ხელისუფლებაზე.
რაც შეეხება დაგეგმილ საპრეზიდენტო არჩევნებს, ვაშაძის თქმით, კონკრეტულად მის კანდიდატურაზე საუბარი არ ყოფილა, თუმცა, აქტიურად მიმდინარეობს მსჯელობა პროდასავლური ოპოზიციური ძალების მაქსიმალურად კონსოლიდაციაზე და „ქართული ოცნების“ წინააღმდეგ საერთო კანდიდატით ბრძოლაზე. ვაშაძე არ გამორიცხავს, რომ თავადაც იყოს საპრეზიდენტო კანდიდატი, თუმცა, მიუთითებს, რომ ეს ერთობლივი კონსულტაციების შედეგად გადაწყდება. რესპონდენტი ელის, რომ არჩევნები პირველივე ტურში დასრულდება და თუ ოპოზიციას ეყოლება ერთიანი კანდიდატი, ის აუცილებლად გაიმარჯვებს. 

რამაზ საყვარელიძე: „ქართული ოცნება“ ძალებს ეძებს, რომ მიმზიდველობის ეფექტი არ დაკარგოს“ (ახალი თაობა)

ავტ. ნათია ხურცილავა

ინტერვიუ რამაზ საყვარელიძესთან.

ექსპერტი რამაზ საყვარელიძე გამოცემასთან ინტერვიუში „ქართულ ოცნებაში“ მიმდინარე პროცესებზე საუბრობს. ის მიიჩნევს, რომ მმართველ პარტიას რეალური რეფორმირება ჭირდება როგორც პარტიული მიმართულებით, ისე, შინაარსობრვად, რადგან უკვე ძალას კარგავს ყველაფრის „ნაციონალური მოძრაობის“ მმართველობაზე გადაბრალება. მისივე თქმით, ეს გაცნობიერებული აქვს მართველ პარტიას და ეძებს თავის თავში ძალებს, რომ მიმზიდველობის ეფექტი შეინარჩუნოს. 
საყვარელიძის განცხადებით, ვინაიდან პრემიერმა აღნიშნა, რომ ერთ სოფელში გაკეთებული საქმის შესახებ, ხშირ შემთხვევაში, მეორე სოფელში არ იციან, ე.ი. პიარის მიმართულებით მართლაც უჭირს ხელისუფლებას. ექსპერტი ამბობს, რომ საკუთარი მიღწევების წარმოჩენას და საზოგადოებამდე მიტანას მოქმედი ხელისუფლება ვერასდროს ახერხებდა. 
აღიძვრება თუ არა გიორგი სეთურიძის წინააღმდეგ საქმე (ახალი თაობა)

ავტ. შორენა მარსაგიშვილი

სტატიაში საუბარია რეგიუნული განვითარების სამინისტროში განხორციელებულ საკადრო ცვლილებებზე. კულუარულ ინფორმაციაზე დაყრდნობით ჟურნალისტი წერს, რომ საავტომობილო გზების დეპარტამენტის თავმჯდომარე გიორგი სეთურიძე ახალმა მინისტრმა მაია ცქიტიშვილმა გაათავისუფლა. 
თავად სეთურიძე ამტკიცებს, რომ უწყებაში ყველა ტენდერი გამჭვირვალედ ტარდებოდა და კორუფციის დონე ნულთან იყო გათანაბრებული. მანვე აღნიშნა, რომ ცქიტიშვილს უნდა მიეცეს თავისი საკადრო პოლიტიკის გატარების უფლება. 
საპარლამენტო ოპოზიცია კი სეთურიძის წინააღმდეგ სისხლის სამართლის საქმის აღძვრას ითხოვს. „ევროპული საქართველოს“ ერთ-ერთი ლიდერის, ირმა ნადირაშვილის განცხადებით, გამოძიებამ უნდა დაადგინოს, რამდენი მილიონით დააზარალა სეთურიძემ სახელმწიფო ბიუჯეტი. 
ანზორ აბრალავა: „საქართველოს მყარი პოლიტიკა არცერთ სფეროში არ გააჩნია“ / „აკადემიური წრეები მოვითხოვთ სიტყვის თავისუფლებას!“ (ახალი თაობა)

ავტ. მარიამ მჭედლიშვილი

ეკონომიკის მეცნიერებაა დოქტორი ანზორ აბრალავა მიიჩნევს, რომ საქართველოს მყარი პოლიტიკა არცერთ სფეროში არ აქვს, მათ შორის, დიპლომატიაში და სურს, ემოციებით და ყვირილით მიაღწიოს შედეგს. მისივე მოსაზრებით, ქვეყანაში პრობლემები სიტყვის თავისუფლების შეზღუდვის გამო დაგროვდა. აბრალავას თქმით, აზრის გამოხატვა მხოლოდ ვიწრო წრისთვის არის შესაძლებელი და მთელი სატელევიზიო ეთერი დათმობილი აქვთ არასამთავრობო ორგანიზაციების წარმომადგენლებს, რომელთაც მძევლად ყავთ აყვანილი ხელისუფლება, აკადემიურ წრეებს კი სიტყვას უზღუდავენ. 
რესპონდენტი მიიჩნევს, რომ ხელისუფლებამ არ უნდა იაროს ერთი მჩხავანა ჯგუფის ჭკუაზე, გამოასწოროს სოციალური მდგომარეობა, უარი თქვას ერთი ჯგუფის დიქტატზე, განაგრძოს ევროპული კურსი და გაატაროს გონიერი ღონისძიებები საგარეო პოლიტიკის მიმართულებით. 

კახა კუკავა: „ზვიად გამსახურდიას საქმის დახურვა ივანიშვილმა მოითხოვა“ (ახალი თაობა)

ავტ. გულიკო ბალაძე

ინტერვიუ კახა კუკავასთან.

პარტია „თავისუფალი საქართველოს“ ლიდერი კახა კუკავა ზვიად გამსახურდიას მკვლელობის საქმის გამოძიებას მოითხოვს. მისი თქმით, საქმის ხანდაზმულობის ვადა 31 დეკემბერს იწურება, თუმცა, ბიძინა ივანიშვილს პროკურორებისთვის დავალება აქვს მიცემული, რომ საქმე არ გამოიძიონ.
კუკავა პრემიერ-მინისტრ გიორგი კვირიკაშვილსაც აკრიტიკებს იმის გამო, რომ მან ედუარდ შევარდნაძე დიდ სახელმწიფო მოღვაწედ მოიხსენია. მისი მოსაზრებით, აბსურდია, შევარდნაძეც და გამსახურდიაც ერთდროულად ღირსეულ ადამიანებად მიგაჩნდეს. 
კუკავა იმეორებს, რომ გამსახურდია საქართველოს პირველი პრეზიდენტი იყო და მისი საქმის გამოძიება აუცილებელია. 

„ივანიშვილი ახალ როკის გვირაბს აშენებს“ / ლაშა ჩხარტიშვილი: „შეგნებულად მიდის საზღვრისპირა რეგიონების დაცლა“ (ახალი თაობა)

ავტ. შორენა მარსაგიშვილი

ინტერვიუ ლაშა ჩხარტიშვილთან.

უფლებადამცველი ლაშა ჩხარტიშვილი გამოცემასთან საუბარში ჰესების მშენებლობის მავნებლობას უსვამს ხაზს. მისი თქმით, ხალხის ნების საწინააღმდეგოდ ჰიდროელექტროსადგურების მშენებლობა არ უნდა ხდებოდეს. მას მაგალითად მოჰყავს სვანეთში დაგეგმილი სამუშაოები. ის ფიქრობს, რომ ჰესების აშენება აუცილებელი არ არის, რადგან ქვეყანა მათგან ხეირს ვერ მიიღებს, სანაცვლოდ კი უნიკალური ბუნება განადგურდება. 
რესპონდენტის მოსაზრებით: „არ არის გამორიცხული, აქ ფულის გათეთრებასთან გვქონდეს საქმე. მეორე ვარიანტი კი ის არის, რომ ჰესები ბიტკოინების ქარხნისთვის შენდება. მოგეხსენებათ, ბიტკოინებს დიდი რაოდენობით ელექტროენერგია ჭირდება. როგორც ამბობენ, ბიტკოინების ქარხნის უკან ივანიშვილი დგას“. - ამბობს ჩხარტიშვილი.
უფლებადამცველი ხაზგასმით აღნიშნავს, რომ ჰესები, ძირითადად, საზღვრისპირა რეგიონებში შენდება, ამ რეგიონების დაცლა კი საქართველოს ინტერესებში არ უნდა შედიოდეს. ჩხარტიშვილის ინფორმაციით, იგეგმება ყაზბეგი-ხევსურეთი-თუშეთის გზის მშენებლობა, რომლითაც არავინ ისარგებლებს, გარდა რუსეთისა, რაც იმას ნიშნავს, რომ ივანიშვილის ხელისუფლება ახალ როკის გვირაბს აშენებს. 

